
Hartbeeshoek Seniors 19-22 Mei 
Streek 23-24 Mei 



Senior-week 
Wat ‘n belewenis! Een van die lekkerste week / naweek kampe wat 
ons in ‘n lang tyd beleef het. 
Op Maandag 19 Mei het 6 waens gedurende die oggend gearriveer 
en deur die dag het nog twee by hulle aangesluit.  Sommer met 
die intrapslag is die heerlikste soetgoed uitgehaal en het die fees 
begin. Dinsdagoggend het ons amptelik Elize  se verjaarsdag 
gevier, met natuurlik meer heerlike eetgoed en vir middagete het 
Tersia vir almal vetkoek en maalvleis voorgesit. Die aand is 
heerlik gesmul aan ‘n snoek wat Fanie vir ons op die vuur gebraai 
het. Woensdagoggend het nog twee waens hulle opwagting 
gemaak en  is daar pannekoek gebak en gathoenders (op blikkies) 
gaargemaak en almal het heerlik saamgesmul. Donderdag is Ben se 
verjaarsdag behoorlik gevier en nog was dit het einde niet want 
Vrydag het daar nog soetgoed uit die waens gekom.  
Mel was die grapmaker van die week met sy “Halls van die Mall” 
waardeur hy onder almal se gespot deurgeloop het die week en 
daar is soveel gelag dat die trane behoorlik gerol het. Na al die 
ryk en lekker geëet het die maagspiere oortyd gewerk om bietjie 
van die kilojoules te verbrand. 
Elke oggend het ons almal lekker gestap tussen die kameelperde 
en zebras waar Jake weer ons bron van veld / boom/ diere kennis 
was. Dankie Jake dit is altyd interessant om na jou te luister. 
Saans was Neels en Rina se tent ons veilige hawe teen die koue en 
is daar gesels asof ons mekaar jare laas  gesien het. Dankie vir 
jou tent Neels, sonder dit sou die kamp nie naastenby so lekker 
gewees het nie. 
Dit was lekker om Vrydag weer ons jonger kampvriende te kon 
verwelkom. Baie dankie aan almal wat gehelp het om 
Saterdagoggend se Senior-bederf ‘n reuse sukses te maak. Wat 
‘n verandering om so bedien te word – ons is dit nie gewoond by ‘n 
kamp nie. Nogmaals dankie daarvoor. 
Jacques dankie vir Sondag se uitstekende boodskap waaroor nog 
lank nagedink sal word. 
Elsette Jacobs 



Heerlik gespeel en gelag…en geëet! 



     Dit is Vrydagmiddag – die tyd het uiteindelik aangebreek.  
Dankie tog dit is naweek – tyd vir woonwa aanhaak en sleep na ons 
eindbestemming...in die hartjie van die bosveld - Hartbeeshoek.  
Wat ‘n voorreg is dit nie …. aangekom, afgehaak, gegroet en nou is 
dit amptelik kamptyd – 48 uur se ontspanning, lekker kuier, 
geselsies inhaal en moenie van die grappie-uitruiling vergeet nie. 
     Vrydagaand is vetkoek en maalvleis voorberei en verkoop en dit 
was ‘n reuse sukses. Boekevat was gehou en nou - almal se magies 
was vol en het gaan inkruip, warm en knus teen die winterkoue wat 
besig is om ons te bekruip. 
     Saterdagoggend het aangebreek en lekker om te sien hoe almal 
ontwaak – een na die ander woonwadeur word geopen – die dag word 
met durf aangepak.  Almal kuier oor en weer – die oumense van 
dae(?) word getrakteer  in Rietvallei se eie teetuin.  Wat ‘n bederf.  
Aan die werkende klas wat hul tyd so omwens, byt vas, een van die 
dae is dit ons beurt om te sê – ‘nou is dit pensioentyd‘ -  dan sal ons 
ophou verjaar en die kamplewe sommer al in die middel van die 
week begin geniet. 
     Saterdagaand so teen laat skemer is braaivleisvure aangesteek.  
Die kostafels het weer gekreun onder al die lekkernye en bykosse 
wat voorberei was.  Oudergewoonte was daar weer Boekevat en 
daarna was daar lekker bederfie in die vorm van ‘n glasie Old Brown 
Sherry .  Hierna het dié gekuier wat wou kuier en diegene wat wou 
gaan inkruip moes maar aanhoor hoe lekker Rietvalleiers kan 
saamkuier en saamlag.  Wat ‘n fees! Teen 23:00 op Saterdag was 
dit amptelik stiltetyd in die oord.   
     Sommer vroeg Sondagoggend begin die haastiges om tente af te 
slaan – ander sit lui-lui agteroor terwyl hul ontbyt geniet en dan is 
dit tyd vir ons gebruiklike bymekaarkom vir ‘n besondere Boodskap 
deur Jacques Fourie.  Tjaart hanteer die afsluiting met 
afkondigings, oorhandiging van toekennings en Neels de Klerk sorg 
vir oulaas vir die lagtrane met sy baie humoristiese voorlesing.  
Oudergewoonte word koek en tee voorgesit en weereens ‘n laaste 
lekker kuier voordat almal se paaie weer skei - tot ‘n volgende keer. 
Sonja de Jongh 



Regs:  Ina en Jake Erasmus ontvang hul 10de streeksaamtrek- 

plaatjie van Alta van Eeden. 

Bo:  Tjaart lees die SAWA  erekode voor aan Tjaart en Amanda 

Fourie en Dries en Elize Engelbrecht waarna Tersia hul welkom 

heet in Rietvallei (regs onder). 

Onder:  Alta oorhandig aan Willem en Sonja de Jongh hul 30ste 

streeksaamtrekplaatjie. 



Willem en Sonja de Jongh (links) en Jacques en Diana Fourie (regs) 

ontvang hul kampkommandanteplaatjie van Johan de Jongh 

Die Senior ‘Stomp’ 

verwissel van hande – 

Neels het nie kans 

gesien vir die ‘Stomp’ 

nie en dit aangegee na 

Daan 


